
Son illər Bakının müasir şəhərsalma prinsipləri əsasında inkişaf etdiril-
məsi, burada rahat yaşayış mühitinin yaradılması, sosial və mədəni həyatın 
tərəqqisini gerçəkləşdirən məkanların formalaşdırılması nəticəsində pay-
taxtın siması əsaslı şəkildə dəyişib, beynəlxalq miqyasda daha geniş tanınıb. 
Şəhərdə kommunal xidmətlərin və nəqliyyat şəbəkəsinin getdikcə yaxşılaşdı-
rılması isə əhalinin rahatlığı ilə bərabər, həm də iqtisadi dinamizmi artırıb. 

Eyni zamanda, paytaxt əhalisinin sosi-
al ehtiyaclarının reallaşdırılması da xüsusi 
önəm daşıyıb. Yaşayış massivlərinin geniş-
ləndirilməsi, yeni məktəb və xəstəxanala-
rın tikintisi, sosial xidmətlərin əlçatanlığı-
nın artırılması da bunun bariz ifadəsi kimi 
diqqət çəkib. 

Azərbaycan Prezidenti İlham Əliyevin 
yanvarın 5-də yerli televiziya kanallarına 
müsahibəsi bu inkişafın əsasında dayanan 
strateji yanaşmanı, mövcud problemləri 
və qarşıdakı mərhələnin əsas hədəflərini 
sistemli şəkildə ortaya qoyur. Dövlətimi-
zin başçısının vurğuladığı kimi, Bakının 
inkişafı yalnız yeni binaların tikintisi ilə 
ölçülmür. Əsas məqsəd insan amilinə söy-
kənən şəhər modelinin qurulmasıdır ki, 
burada rahat nəqliyyat, keyfiyyətli kom-
munal xidmətlər, geniş ictimai məkanlar, 
sosial infrastruktur və ekoloji tarazlıq 
bir-birini tamamlayan elementlər kimi 
çıxış edir.

Son illərdə Bakıda yaşayış massiv-
lərinin genişlənməsi, yeni məktəb və 
xəstəxanaların tikilməsi, sosial xidmətlə-
rin əlçatanlığının artırılması əhalinin artan 
tələbatına cavab verir. Bu isə paytaxtın 
təkcə inzibati deyil, həm də sosial-iqtisadi 
mərkəz kimi rolunu gücləndirir. Lakin belə 
bir şəraitə baxmayaraq, müəyyən çətin-
liklər narahatlıq doğurur. Prezident İlham 
Əliyevin müsahibəsində bu baxımdan xü-
susi diqqət çəkən əsas məsələlərdən biri 
su-kanalizasiya sistemləri ilə bağlıdır. 

Qeyd edək ki, Bakı, Sumqayıt və Xır-
dalanı, bütövlükdə, Abşeron yarımadasını 
əhatə edəcək bu sahə ilə bağlı irimiqyaslı 
proqramın hazırlanması şəhər təsərrüfa-
tında yeni mərhələnin başlanğıcı kimi qiy-
mətləndirilir. Güclü yağışlar zamanı yara-
nan problemlər də göstərir ki, ötən illərdə 
həyata keçirilən layihələrə baxmayaraq, 
mövcud infrastruktur getdikcə güclənən 
urbanizasiya prosesinə tam cavab vermir. 
Buna görə də içməli su təchizatı ilə yanaşı, 
respublikada ilk dəfə qurulacaq duzsuzlaş-
dırma qurğusu da strateji əhəmiyyət daşı-
yır. Bu addım paytaxtla bərabər, bütövlük-
də, ölkənin su təhlükəsizliyi baxımından 
da mühüm önəm daşıyır. 

Hazırda Bakının ən ciddi problemlərin-

dən biri də yol hərəkəti və tıxaclarla bağ-
lıdır. Prezident İlham Əliyevin müsahibə-
də açıqladığı rəqəmlər şəhərdə bu sahədə 
görülən işlərin miqyasını aydın göstərir: 
“Hamımız yaxşı bilirik ki, yol hərəkəti bu 
gün, həqiqətən, ciddi problemdir. Əvvəlki 
illərdə biz çox iş görmüşük, 50 tunel, 50-yə 
yaxın körpü inşa etmişik, yolları genişlən-
dirmişik. Təkcə Bakıda 2500 kilometr yol 
salınmışdır. Təsəvvür edin, şəhərin daxi-
lində 2500 kilometr yol... 

Vaxtilə Bakı şəhərinə gedən yolun necə 
olduğunu çox yaxşı xatırlayırıq. O zaman 
cəmi bir yol var idi. Bu sahədə görüləcək 
işlər hələ çoxdur. Biz artıq Bakıda əlavə 
10 metro stansiyasının tikintisini nəzərdə 
tutan proqram qəbul etmişik. Mənim səla-
hiyyət müddətim ərzində 7 stansiya tikilib, 
lakin bu, kifayət deyil. Buna görə də daha 
10 metro stansiyası, eləcə də yeni körpülər 

və tunellər tikiləcək. Bütün bunlar üçün 
vəsait cəlb etməliyik, çünki bu, bizə xeyli 
maliyyə qənaəti edəcək və həmin vəsaiti 
Qarabağ üçün istifadə edə biləcəyik”.

Dövlətimizin başçısının vurğuladı-
ğı rəqəmlərdən də aydın olur ki, əhalinin 
və avtomobillərin sayının sürətlə artması 
mövcud infrastrukturun artıq kifayət etmə-
diyini göstərir. Hər il ölkəyə on minlərlə 

yeni avtomobilin gətirilməsi, yerli avto-
mobil istehsalının getdikcə yüksəlməsi 
nəqliyyat yükünü daha da artırır. Bu isə 
problemin aradan qaldırılmasını təkcə yeni 
yollar salmaqla deyil, həm də kompleks 
yanaşma ilə gerçəkləşdirməyi zəruri edir.

Prezident İlham Əliyevin müsahibədə 
açıqladığı daha 10 metro stansiyasının ti-
kintisi planı Bakının nəqliyyat xəritəsində 
keyfiyyətcə yeni mərhələdir. Son 20 ildə 
7 metro stansiyasının istifadəyə verilməsi 
isə artıq şəhərin müəyyən bir dövrdə tıxac-
lardan sığortalamasını hədəfləyir. Yeni 
stansiyaların, əlavə depoların yaradılması 
və mövcud stansiyalarda aparılan opti-
mallaşma layihələri ilə ictimai nəqliyyatın 
 cəlbediciliyinin artırılması da qarşıya mü-
hüm vəzifə kimi qoyulur. 

Yeri gəlmişkən, ölkə rəhbəri müsahi-
bəsində nəqliyyat layihələrinin reallaşdı-

rılması zamanı Bakının tarixi memarlıq 
ansamblının toxunulmaz saxlanılmasının 
zəruriliyini, tarixi abidələrin qorunmasının 
dövlət siyasətinin dəyişməz istiqaməti ol-
duğunu diqqətə çatdırıb. Dövlətimizin baş-
çısı, eyni zamanda, yol-nəqliyyat sistemi-
nin idarə edilməsi və mikromobilliyin, yəni 
ictimai nəqliyyata üstünlük verilməsinin 
bir çıxış yolu ola biləcəyini də xatırladıb. 

Prezident İlham Əliyev daha sonra bu 
istiqamət üzrə Rəqəmsal İnkişaf və Nəq-
liyyat Nazirliyinin beynəlxalq mütəxəs-
sisləri cəlb etməklə səmərəli fəaliyyət 
göstərdiyini və artıq Bakının yeni yol in-
frastrukturunun xəritəsinin təsdiqləndiyini 
bildirib. Ölkə rəhbəri müsahibədə, həm-
çinin vurğulayıb: “Mikromobillik, piya-
dalar üçün daha geniş məkanın verilməsi 
və bəzi küçələrin ancaq piyadalar üçün 
təşkili prosesi davam edir və yaxın aylarda 
ictimaiyyət bunu görəcək. Eyni zamanda, 
Bakıda yeni ictimai yerlərin yaradılması 
çox geniş vüsət alıb. Yeni parklar, ictimai 
zonalar, istirahət zonaları yaradıldıqda 
mütləq onun nəqliyyat infrastrukturu da 
paralel olaraq öz həllini tapır. Misal üçün, 
biz bunu Mərkəzi Parkın timsalında görə 
bilərik. Vaxtilə çox ensiz, dar küçələr idi. 
İndi çox geniş küçələr və faktiki olaraq, bu 

istiqamətdə, yəni Heydər Əliyev Sarayın-
dan da yuxarı istiqamətə getmək üçün çox 
geniş imkanlar yaradılıb”.

Azərbaycan lideri müsahibədə “So-
vetski” adlandırılan ərazinin köçürülməsi 
prosesinin davam etdiyini və burada da is-
tirahət məkanlarının, parkların salınması-
nın, süni göllər yaradılmasının və nəqliyyat 
sisteminin qurulmasının diqqət mərkəzində 
saxlanılmasını da tövsiyə edib. Eyni zaman-
da, velosiped zolaqlarının yaradılmasına 
başlanıldığını deyən ölkə rəhbəri bəziləri-
nin bundan narazı qaldığını, amma inkişaf 
etmiş ölkələrin təcrübəsində bunun da bir 
çıxış yolu olduğunu diqqətə çatdırıb: “dün-
ki bu, həm sağlamlıqdır, həm də ki, tıxacla-
ra qarşı önəmli bir vasitə olacaq. Təbii ola-
raq ictimai nəqliyyat istədiyimiz səviyyədə 
olan zaman, əlbəttə, ictimai nəqliyyatdan 
istifadə etmək ən yaxşı variant ola bilər. Biz 
bunu etməyə çalışırıq. Yenə də deyirəm, hər 
il Bakıya yüzlərlə yeni avtobus gətirilir. Ha-
zırda havanı çirkləndirməyən elektrobuslar 
istehsal olunur. Həm dövlət, həm də özəl 
şirkətlər tərəfindən hər il yüzlərlə yeni av-
tobus gətiriləcək. Biz Bakının tıxac proble-
mini belə həll edə bilərik”.

Dövlətimizin başçısı müsahibədə, 
həmçinin Bakı-Sumqayıt dəmir yolunun 
səmərəli fəaliyyətinin paytaxtın nəqliyyat 
yükünün azaldılmasında mühüm rol oyna-
dığını qeyd edərək bu xəttin çəkilməsi ilə 
şəhərin nəqliyyat vəziyyətinin nizama sa-
lındığını, dairələrin ləğvinin və yolötürü-
cülərin inşasının paytaxt daxilində hərəkə-
tin daha axıcı olmasına şərait yaratdığını 
diqqətə çatdırıb. Bütün bunlarla yanaşı, 
sözügedən sahədə artıq mühüm proqram-
ların qəbul edildiyini, vəsait ayrıldığını və 
konkret yol xəritəsinin hazırlandığını da 
vurğulayıb. 

Prezident İlham Əliyevin müsahibəsin-
də səsləndirdiyi prioritetlər – kommunal 
xidmətlərin modernləşdirilməsi, nəqliyyat 
sistemlərinin genişləndirilməsi, ictimai 
məkanların yaradılması və mikromobillik 
yalnız yerli inkişaf sənədlərində yer almır, 
eyni zamanda, dünya şəhərlərinin müasir 
planlaşdırma təcrübələri ilə paralel strate-
giyalar kimi çıxış edir. Beləliklə, Bakının 
inkişaf modeli qısa müddətli kosmetik 
dəyişikliklərə deyil, həm də uzunmüddət-
li, dayanıqlı və insan yönümlü şəhər kon-
sepsiyasına əsaslanır. Bu yanaşma paytaxtı 
rahat yaşayış məkanı olmaqla bərabər, eyni 
zamanda, iqtisadi, mədəni və sosial baxım-
dan cəlbedici qlobal şəhərə çevirməyi hə-
dəfləyir.

Azərbaycan paytaxtı yeniləșir, gözəlləșir

“Murovdağ” Misirdən 
ABŞ-a səmt götürəcək

“Azərbaycan Xəzər Dəniz Gəmiçiliyi” QSC-nin 
(ASCO) “handysize” tipli “Murovdağ” gəmisi Tür-
kiyənin “Özata” tərsanəsində yeniləşdirilib. Təmir 
işləri RINA Təsnifat Cəmiyyətinin nəzarəti altında 
yüksək peşəkarlıqla həyata keçirilib.

ASCO-dan verilən məlumata görə, proses ərzində əsas 
diqqət mexaniki və texniki sistemlərin etibarlılığına yönəl-
dilib. Baş mühərriklərin əsaslı təmirini himayəçi mexanikin 
iştirakı ilə istehsalçının təsdiqlədiyi servis şirkəti yerinə ye-
tirib. hç ədəd köməkçi mühərrikin təmiri də gəmi heyəti və 
istehsalçı şirkətin mühəndisləri ilə birgə icra edilib. Maşın 
şöbəsində boru xətlərinin qalınlığı lazer ölçmələri ilə yoxla-
nılıb, dəyişdirilməsi zəruri hesab olunan borular yeniləri ilə 
əvəzlənib. Həmçinin elektrik panelləri və avadanlıqlar tam 
testdən keçirilib.

Təmir zamanı ətraf mühitin mühafizəsinə də xüsusi diqqət 
yetrilib. Balast Sularının İdarəetmə Sistemi üzrə nəzərdə tu-
tulan 5 illik təmir planı yerinə yetirilib. Sistem ABŞ sularında 
balast əməliyyatlarının aparılması üçün modifikasiya edilib. 
Bununla da, “Murovdağ” gəmisi dünya üzrə bütün sularda 
balast əməliyyatlarını məhdudiyyətsiz həyata keçirmək imka-
nına malik olub.

Beynəlxalq konvensiyaların tələblərinə uyğun olaraq, 
yükqaldırma qurğuları müvafiq testlərdən keçirilib, istehsalçı 
tərəfindən bütün sistemlərin tam işlək vəziyyətdə olduğu rəs-
mi şəkildə təsdiqlənib. Naviqasiya cihazları və avadanlıqları 
yoxlanılıb, zəruri hesab olunan cihazlar üzrə istehsalçı tərə-
findən müvafiq xidmət aktları təqdim edilib.

Eyni zamanda, gəminin göyərtəsində və anbar sahələrində 
boyama işləri aparılıb, sualtı hissə təmizlənərək xüsusi mü-
hafizəedici boya ilə örtülüb. Emissiyalara nəzarət məqsədilə 
quraşdırılmış EPL sisteminin tam funksional vəziyyətdə ol-
duğu təsdiqlənib. Əsaslı təmir nəticəsində “Murovdağ” gə-
misi yenilənərək daha təhlükəsiz və beynəlxalq tələblərə tam 
cavab verən vəziyyətdə istismara qaytarılıb. Təmirdən sonra 
gəminin ilk səfəri Misirdən ABŞ-a planlaşdırılır.

Qeyd edək ki, “Murovdağ” gəmisi 38 min ton yükgötür-
mə imkanına malikdir. Uzunluğu 180, eni 30, bortunun hün-
dürlüyü 15, suya oturumu 10,47 metr olan gəminin maksi-
mum sürəti 15,7 uzeldir. Optimal suya oturumu maksimum 
yük götürməklə onun bir çox dayaz limanlara belə rahatlıqla 
daxil olmasına şərait yaradır.

Azad torpaqlara irimiqyaslı qayıdış

Prezident İlham Əliyev yanvarın 5-də yerli televiziya kanallarına müsahibəsində Qara-
bağ və Şərqi Zəngəzurun bərpası haqqında danışıb. Dövlət başçısı, həmçinin Böyük Qayı-
dışa dair I Dövlət Proqramının icrasını qiymətləndirib. Bildirib ki, infrastruktur layihələri 
icra edildikcə, təbii ki, evlərin tikintisinə daha böyük vəsait ayrılacaq: “Amma hər şey ar-
dıcıllıqla, Baş plan əsasında edilir. Biz həm tələsirik, həm də tələsməməliyik. Çünki bəzi 
hallarda tələskənliyə yol verərkən keyfiyyət uduzur...”.

Qeyd edək ki, işğaldan azad edilmiş ərazilərə 
Böyük Qayıdış Azərbaycanın 2030-cu ilədək 5 
Milli Prioritetindən biri kimi müəyyən olunub. 
Həmin prioritetlərə əsaslanan “Azərbaycan Res-
publikasının 2022–2026-cı illərdə sosial-iqtisadi 
inkişaf Strategiyası” yeni inkişaf mərhələsindəki 
hədəflərə çatmağa xidmət edən mühüm sənəd-
dir. Sözügedən startegiyanın icrasını təmin etmək 
məqsədilə  Prezident İlham Əliyev 16 noyabr 2022-
ci il tarixində “Azərbaycan Respublikasının işğal-
dan azad edilmiş ərazilərinə Böyük Qayıdışa dair 
, Dövlət Proqramı” nın təsdiq edilməsi haqqında 
sərəncam imzalayıb.

44 günlük Vətən müharibəsində torpaqların 
azad edilməsi ilə Azərbaycanın tarixində yeni 
mərhələ başlayıb. Ölkənin ərazi bütövlüyü təmin 
olunduqdan sonra 30 ilə yaxın işğal altında qalmış 
ərazilərin yenidən dirçəldilməsi məqsədilə bər-
pa və quruculuq işlərinə start verilib. Qısa zaman 
kəsiyində həmin yerlərdə minalardan təmizləmə 
işləri aparılıb, müasir yaşayış və infrastruktur ob-
yektləri inşa edilib, iqtisadi fəaliyyət və nəqliy-
yat-kommunikasiya xətləri bərpa olunub. Bundan 
əlavə, ölkənin qərb rayonlarını Naxçıvan Muxtar 
Respublikası ilə birləşdirəcək Zəngəzur dəhlizinin 
Azərbaycan hissəsində işlər tamamlanmaq üzrədir.

Xatırladaq ki, 2025-ci il də daxil olmaqla Azər-
baycanın dövlət büdcəsindən Qarabağ və Şərqi 
Zəngəzurun bərpasına 23 milyard manata yaxın 
vəsait ayrılıb. 2026-cı ildə isə dövlət büdcəsi xərc-
lərinin 3,5 milyard manatı və yaxud 8,4 faizi iş-
ğaldan azad olunuş ərazilərin yenidən qurulması və 
bərpası ilə bağlı xərclərin payına düşəcək. 

Yeri gəlmişkən, işğaldan azad edilmiş ərazilə-
rin dirçəldilməsi prosesində enerji təminatı strateji 

əhəmiyyət daşıyır. Son illər ərzində bu bölgələrin 
enerji şəbəkəsi mərhələli şəkildə ölkənin mərkəzi 
enerji infrastrukturu ilə inteqrasiya olunub. Nə-
ticədə, vahid və çevik idarə olunan dairəvi enerji 
sistemi formalaşdırılıb. Artıq enerji axını yalnız 
mərkəzdən regionlara deyil, eyni zamanda, azad 
edilmiş ərazilərdən ümumi enerji sisteminə yönəlir 
ki, bu da enerji balansının daha səmərəli tənzim-
lənməsinə imkan yaradır.

Beş il ərzində ümumi gücü 307 meqavat olan 
su elektrik stansiyalarının istifadəyə verilməsi bu 
sistemin dayanıqlığını daha da artırıb. Azad edil-
miş ərazilərdə hazırkı istehlak həcmi nisbətən aşa-
ğı olduğundan yaradılan imkanlar ölkə üzrə enerji 
ehtiyaclarının optimal şəkildə bölüşdürülməsinə 
şərait yaradır. Bu yanaşma həm enerji təhlükəsiz-
liyini möhkəmləndirir, həm də uzunmüddətli pers-
pektivdə iqtisadi səmərəliliyi təmin edir.

Eyni zamanda, doğma torpaqlara qayıdan əha-
linin fasiləsiz və keyfiyyətli su təminatı ən prioritet 
məsələlərdən biri kimi müəyyənləşdirilib. Bu is-
tiqamətdə həyata keçirilən layihələr böyük maliyyə 
resursları və geniş işçi qüvvəsi tələb edir. Hazırda 
bir sıra mühüm su təsərrüfatı obyektləri ya əsaslı 
şəkildə yenidən qurulub, ya da sıfırdan inşa edilib. 
Belə ki, Zabuxçay su anbarı tamamilə yeni forma-
da tikilib, Sərsəng və Suqovuşan su anbarlarında 
əsaslı bərpa işləri aparılıb. Bununla yanaşı, Kön-
dələnçayda üç su anbarı, eləcə də Xaçınçay üzə-
rində yerləşən obyektlər yenidən istifadəyə verilib. 
Qeyd olunan layihələr əhalinin su təminatını yaxşı-
laşdırmaqla yanaşı, eyni zamanda, kənd təsərrüfa-
tının inkişafına, ekoloji tarazlığın qorunmasına və 
bölgənin ümumi sosial-iqtisadi canlanmasına mü-
hüm töhfə verir. Bütün bu işlər dövlət tərəfindən 

ayrılan maliyyə vəsaitləri hesabına həyata keçirilir 
və Böyük Qayıdış strategiyasının uğurla icrasının 
bariz nümunəsidir.

Bundan başqa, Qarabağ və Şərqi Zəngəzur iqti-
sadi rayonlarında yol infrastrukturunun bərpası və 
yenidən qurulması bölgənin sosial-iqtisadi inkişa-
fında başlıca istiqamətlərdən biridir. İşğaldan azad 
edilmiş ərazilərdə müasir standartlara cavab verən 
avtomobil yollarının salınması əhalinin təhlükəsiz 
hərəkətini təmin edir, eləcə də regionun ölkənin 
nəqliyyat şəbəkəsinə inteqrasiyasını sürətləndi-
rir. Son illər ərzində bu ərazilərdə beynəlxalq və 
respublika əhəmiyyətli magistral yollar, şəhərləra-
rası və kəndlərarası avtomobil yolları inşa edilib 
və əsaslı şəkildə yenidən qurulub. Xüsusilə Füzu-
li–Şuşa, Zəfər yolu, Bərdə–Ağdam, Horadiz–Ağ-
bənd, Kəlbəcər–Laçın və digər strateji əhəmiyyətli 
avtomobil yolları bölgənin nəqliyyat xəritəsində 
mühüm yer tutur. 

Regionda nəqliyyat infrastrukturunun inkişa-
fında xüsusi əhəmiyyət daşıyan layihələrdən Ağ-
dam Dəmir Yolu və Avtovağzal Kompleksi xüsusi 
əhəmiyyət daşıyır. Hazırda bölgədə bir sıra strateji 
əhəmiyyətli dəmir yolu xətlərinin tikintisi və bər-
pası həyata keçirilir. Xüsusilə Horadiz–Ağbənd də-
mir yolu xətti Şərqi Zəngəzurdan keçməklə Naxçı-
van Muxtar Respublikası ilə dəmir yolu əlaqəsinin 
bərpasını nəzərdə tutur. Bu xətt Zəngəzur dəhlizi-
nin əsas tərkib hissəsi kimi Azərbaycanın tranzit 
imkanlarını əhəmiyyətli dərəcədə artırır.

Sonda qeyd edək ki, Böyük Qayıdış proqramı 
çərçivəsində əhalinin doğma yurdlarına köçürül-
məsi 2025-ci il ərzində mərhələli və planlı şəkildə 
həyata keçirilib. İndiyədək 7 şəhər, 22 kənd və 3 
qəsəbə olmaqla, ümumilikdə, 32 yaşayış məntəqə-
sinə vətəndaşların köçü təmin olunub. Köçürülmə 
prosesi Cəbrayıl, Şuşa, Xocalı, Laçın, Füzuli, Kəl-
bəcər və Ağdam şəhərlərini, Cəbrayıl rayonunun 
Horovlu kəndini, Ağdam rayonunun Sarıcalı, Kən-
gərli və Xıdırlı kəndlərini əhatə edib. Bununla ya-
naşı, Xocalı rayonunun Ballıca, Xanyurdu, Təzə-
binə, Seyidbəyli, Badara, Şuşakənd və Daşbulaq 
kəndlərinə, Ağdərə rayonunun isə Talış, Həsənriz, 
Suqovuşan, Kolatağ və Vəngli kəndlərinə əhalinin 
qayıdışı təmin edilib.

Həmçinin Laçın rayonunun Zabux, Sus və Bəy-
lik kəndlərinə, Xocavənd rayonunun Sos kəndinə, 
Qırmızı Bazar və Hadrut qəsəbələrinə, eləcə də 
Zəngilan rayonunun Ağalı və Məmmədbəyli kənd-
lərinə köçürülmə həyata keçirilib. Paralel olaraq, 
Böyük Qayıdış prosesi Xankəndi şəhərinin Kərki-
cahan qəsəbəsini də əhatə edib. Artıq ümumilikdə, 
70 min insan orada yaşayır və müxtəlif peşələrdə 
çalışır. Cari ilin sonuna qədər isə bu rəqəm 100 
mini ötəcək. 

